
1. CONTEXTO  

 
1.1. GALICIA COMO EIXO VERTEBRADOR DA CADEA MAR - INDUSTRIA EN 
ESPAÑA E EN EUROPA  

 
A cadea mar - industria constitúe un dos piares estratéxicos da economía galega e 
española, non só polo seu peso en termos de emprego e valor engadido, senón 
tamén polo seu profundo arraigamento histórico, social e cultural.  
 
Segundo o Informe Ardán Galicia 2025 , o sector pesqueiro e a súa cadea de valor en 
Galicia acada cifras de enorme relevancia: 21.043 empregos directos, 1.266 
empresas activas, unha cifra de negocio de 11.536,71 M€  e un valor engadido 
bruto de 1.376,48 M€ .  
 
Por outra parte, cóntanse con máis de 5.400 barcos dedicados á pesca, 3.600 
bateas e máis de 3.300 persoas dedicadas o marisqueo a pé.  Estes datos sitúan 
a Galicia como o motor indiscutible da pesca en España, concentrando boa parte 
dos traballadores e traballadoras do mar, da frota e infraestruturas de acuicultura, 
da transformación industrial e das exportacións do país.  
 
No conxunto de España, a pesca e a súa cadea de valor continúa a desempeñar un 
papel decisivo na seguridade alimentaria, na economía marítima e no liderado 
europeo en produción e transformación de produtos do mar e da acuicultura. 
Galicia, como epicentro d este sector estratéxico, proxecta a súa fortaleza cara ao 
conxunto do Estado, reforzando a competitividade internacional de España e 
consolidando un tecido humano, empresarial e industrial que xera riqueza, 
innovación e emprego de calidade.  
 
Neste contexto, cómpre lembrar que Galicia, como principal rexión pesqueira da 
UE, é unha das grandes beneficiarias dos fondos europeos.  No actual FEMPA 
dispón de máis de 366 M€ , o que representa o 33% do importe asignado a España 
(1.120 M€ ). Este apoio non é casual, senón consecuencia directa da relevancia do 
noso sector e do papel estratéxico que desempeña na Unión Europea.  

 
 
1.2. NOVA PROPOSTA DO MFP 2028 - 2034. A DESAPARICIÓN DOS FEMPA  
 
Por iso resulta especialmente preocupante que, a mediados de xullo de 2025, a 
Comisión Europea presentase a súa proposta do novo Marco Financeiro Plurianual 
2028 –2034 (MFP), que segundo o anunciado, e a pesar de que supón un importante 
incremento con respe cto o Marco Financieiro Plurianual anterior (MFP 2021 -27: 
1.210.894 M€ MFP 2028 -34: 1.984.894 M€) transforma de maneira substancial as 
políticas comunitarias tradicionais. Entre elas atópase a Política Pesqueira Común, 

https://www.zfv.es/ardan/informe2025/-informeardangalicia2025.pdf

que se vería diluída nun fondo único xunto con outros instrumentos financeiros 
de carácter rural, territorial e social, o que na práctica supón a desaparición 
dos FEMPA baixo unha xustificación de simplificación e flexibilidade administrativa 
e que implica unha maior discrecionalidade dos Estados Membros a través dos PNR 
(Planes de colaboración Nacional e Rexional).  
 
A dilución vese aínda máis agravada polo destino interno dos fondos da pesca na 
rúbrica 1  (cohesión), xa que o 49% queda excluído da inversión produtiva ao ter que 
reservarse un 14% para renda social e un 35% para accións climáticas e ambientais.  
 
Esta esixencia implica unha dobre contradición:  

 
• por unha banda, carga inxustamente ao sector pesqueiro europeo e rexional 

cos sobrecustos dun problema ambiental global que non lle corresponde , 
en detrimento dunha inversión produtiva recoñecidamente sostible; e, por outra,  
 

• resta aos gobernos nacionais marxe de decisión sobre prioridades de gasto e 
criterios de reparto nos PNRs, malia que a reforma lles atribúe máis capacidade.  

 
Por outra banda, non deberiamos esquecer que a Política Común de Pesca (PCP) 
ten un carácter fundacional, pois xa aparece recollida no  
Tratado constitutivo da Comunidade Económica Europea (Tratado de Roma) . É, 
por tanto, unha política vertebradora  que debe manterse unificada tanto nos seus 
obxectivos como nas liñas básicas para alcanzalos en todos os Estados membros.  
 
Trátase dunha política que só ten sentido se garante o abastecemento de 
produtos pesqueiros aos cidadáns europeos, converténdose así nunha peza 
clave para a soberanía e a seguridade alimentaria da Unión . 
 
Ignorar estes principios fundacionais sería un erro histórico.  Unha suposta 
simplificación administrativa non pode servir de escusa para desmantelar unha 
política esencial nin para aumentar as desigualdades entre cidadáns de 
distintos Estados membros.   
 
En conclusión, a desaparición dos FEMPA poría en risco todo este equilibrio. Non se 
trata só de perder miles de postos de traballo e centos de empresas, senón de 
desprotexer unha acti jkvidade que forma parte da identidade de Galicia e da súa 
conexión co mar. Estes fondos non son un simple apoio económico: representan 
un compromiso co futuro do sector, coa sustentabilidade  das comunidades 
costeiras e coa presenza de España e de Galicia como referentes no ámbito 
internacional.  

2. PROPOSTA DO MFP 2028 - 2043 E IMPACTO NOS FONDOS  

 
2.1. UNHA NOVA ESTRUCTURA  
 
A proposta introduce unha estrutura renovada en base a catro rúbricas , que son:  
 

 
 
 

2.2. PLANS DE ASOCIACIÓN NACIONAIS E REXIONAIS  
 
Na rúbrica 1  inclúense os Plans de Asociación Nacionais e Rexionais (PNR): 865 B€  
que é onde se concentra a proposta de simplificación do deseño de MFP .  
 
Cada Estado terá maior discrecionalidade ca que ten agora para decidir en que 
inviste a asignación correspondente a esta rúbrica, tendo en conta as limitacións 
que propón a Comisión Europea : un mínimo do 14% dos PNR ao ámbito social e 
un 35% do orzamento para o clima e o medio ambiente.   
 
Dentro desta Rúbrica, cómpre subliñar dúas subrúbricas :  

 

• Unha sería o pago directo á rede de agricultores e pescadores (axudas 
directas da PAC 1), dotada de  295.699 M€ . Dentro desta c abería a posibilidade 
de que se introduzan axudas á renda dos pescadores , xa que a  comunicación 
do MFP recolle que a pesca seguirá sendo a esencia das nosas comunidades e 
economías costeiras  e que estes plans deben establecer un vínculo máis estreito 

 
1 A Política Agraria Común sofre un gran recorte orzamentario, elimínase o sistema de dous piares 
(pagos directos e desenvolvemento rural), e a política agrícola intégrase nun macro -fondo europeo.  

entre a política pesqueira e oceánica da UE, a cohesión e a PAC a fin de prestar un 
maior apoio aos nosos pescadores . 

 
o Si esta cifra sae adiante, isto suporía un descenso do 10,3% respecto a MFP 

2021 - 2027 2.  
 

• A outra sería a política de cohesión económica, territorial e social , dotada de 
452.965 M€  para un macro - fondo europeo 3 que inclúe a pesca , as 
comunidades rurais e o turismo.  

 
o É a  manifestación da  simplificación do deseño do MFP , xa que o seu 

importe r epartirase entre os Estados membros para actuacións que agora 
se financian a través dos sete fondos do modelo de financiación anterior . 

 
Aínda que os PNR se presentan como unha ferramenta flexible para adaptar os 
obxectivos europeos á realidade económica, social e territorial de cada Estado 
membro,  o problema real radica en quen e en como se deciden as prioridades de 
gasto dentro de cada Estado membro , así como conforme a que criterios se 
repartirá o orzamento.  

 
Polo momento descoñécense eses criterios de repartición 4 entre os Estados 
membros e se isto terá unha incidencia na repartición interna, non obstante:  

 
• Parece que se manterían as categorías de rexións  como ata o de agora, a 

efectos das contribucións nacionais a estes plans.  
 
• A Comisión propón , ademais,  que case a metade desta rúbrica (218.000 M€) 

vaia a parar ás rexións menos desenvoltas , o que vai a penalizar a outras como 
Galicia, categorizada como rexión en transición . 
 

Por outra parte, a metodoloxía de xestión dos PNR seguiría o modelo do MRR, 
que non foi ben valorado por Galicia nin por outras rexións europeas , polo seu 
carácter centralizador e escasa participación rexional .  
 

 

 
2 Calculada a partir do importe de FEAGA 2021 - 2027 a prezos actuais (291.089 M€) e a proposta 27 -
35 a prezos de 2025 (261.013 M€)  
3 Regulamento do Parlamento Europeo e do Consello pola que se crea o Fondo Europeo Económico, 
Territorial, Social, Rural e Marítimo. Fondo de Prosperidade e Seguridade Sostibles para o período 2028 -
2034 e polo que se modifica o Regulamento (UE, Euratom) 2024 /2509 . 

4 Dentro destes Plans a Comisión fai unha proposta de asignación por Estado membro, na que 

España sería o terceiro Estado con maior aportación, 78.494 M€ (88.100 M€ a prezos correntes), por 
detrás de Polonia e igual que Francia. Comparado co MFP 2021 - 27 supo ría un descenso do 4,4%.  

2.3. FORMULACIÓN DO MACRO - FONDO EUROPEO  
 
Na rúbrica 1  do PNR, a política de cohesión económica, territorial e social  é 
obxecto dunha subrúbrica (452.965 M€).  

 

 
 

Trátase da creación dun  macro - fondo europeo denominado Fondo europeo de 
Seguridad y Prosperidad Sostenible Económica, Territorial, Social y Marítima 
no que se pretende integrar o actual FEMPA : 

 
• xunto cos fondos de cohesión, agricultura e desenvolvemento rural , o que 

pon de manifesto que non hai unha política específica para o sector 
marítimo - pesqueiro ; 
 

• articulado a través dos PNR  deseñados por cada Estado membro, restando 
poder de decisión á prioridade dun tipo de fondo ou outro  aos gobernos 
rexionais , que se converterán en meros executores  dos fondos;  
 

• e dotado cun orzamento mínimo de 2.000 M€ para pesca , unha cantidade que 
supón un recorte de máis de 2/3  fronte aos 6.108 M€ do período anterior.  

Infografía extraída  dos documentos emitidos pola Comisión 

Europea para informar da proposta do novo MFP 2028 -34  

 
Coa articulación deste macro -fondo europeo, a Comisión Europea reduce o 
financiamento directo á pesca , o que supón unha perda de especificidade  e 
visibilidade  ao integrar o Fempa nun fondo máis amplo.  

 
• Na actualidade, o Fempa representa o 0,5%  do orzamento total; coa nova 

proposta representará só o 0,1% . 
 

• De saír adiante este recorte, a España tocaríanlle 370 M€ e a Galicia 120 M€ ; 
fronte aos 1.120 M€ e 366 M€ respectivamente do período anterior (un 67% 
menos para ambos).  

O Fempa , que xa sufrira un recorte de 105 M€ respecto ao período anterior , será 
substituído por unha dotación global na que a pesca pasará a contar , a priori , 
con tan só 2.000 M€ : 

 
• unha redución substancial respecto a os 6.108 M€  do actual período 2021 –

2027, a pesar de que o orzamento total da UE aumentará de 1,2 a 2 B€.  
 

Asemade, o seu sistema de xestión  implicará maior desigualdade territorial , xa 
que se cada Estado membro decide libremente a asignación de fondos, podería 
haber diferenzas significativas entre países na prioridade que se lle dea á pesca  
e correrse o risco de que esta materia fose desprazada por outras prioridades 
nacionais  (agricultura ou desenvolvemento rural).  

 
• O Comisario de Pesca e Océanos  defendeu este sistema porque argumentaba 

que facilitará potenciais oportunidades debido á dotación de maior 
flexibilidade aos Estados membros de cara a adaptar os fondos ás súas 
realidades locais ;  
 

• e en paralelo indicou outros instrumentos aos que concorrer como o Fondo 
Europeo de Competitividade  (economía azul sostible) ou o Global Europe  (pesca 
ilegal, diplomacia oceánica), o que levaría a falar da integración en estratexias 
territoriais máis amplas.  
 

Polo tanto, o control comunitario será menor, debilitándose o marco común de 
política pesqueira , afectando á coherencia entre países e dificultando o 
seguimento e avaliación de resultados . 

2.4. PROCESO DE APROBACIÓN  
 
A proposta orzamentaria da Unión Europea non é definitiva cando se presenta, 
senón que abre un proceso longo de negociación. Este proceso permite que os 
diferentes actores institucionais e os Estados membros exerzan presión para 
suavizar ou mesmo reverter posibles recortes. O procedemento desenvólvese en 
tres fases ben diferenciadas.  
 
Na primeira fase , a Comisión Europea presenta o paquete inicial do orzamento a 
longo prazo. Este inclúe tres elementos fundamentais: o Regulamento do Marco 
Financeiro Plurianual (MFP), que fixa o teito de gasto da UE; a Decisión sobre os 
Recursos Propios, que determina de  onde procederán os ingresos; e a lexislación 
sectorial específica, que regula cada programa de financiamento.  
 
Na segunda fase , ten lugar a negociación do orzamento. O Consello da UE elabora 
a súa posición a partir das propostas da Comisión, definindo prioridades e 
directrices estratéxicas. Estas conclusións, debatidas e pechadas polos dirixentes 
no Consello Europeo, serven de or ientación política para a repartición das partidas 
principais. Pola súa parte, o Parlamento Europeo tamén adopta a súa propia 
posición sobre o paquete proposto. Cando ambas institucións teñen unha postura 
clara, comezan as negociacións formais entre Parlam ento e Consello, co obxectivo 
de chegar a un acordo común.  
 
Finalmente, na terceira fase , procédese á adopción formal do orzamento, que 
segue un procedemento lexislativo especial. O Regulamento MFP require 
unanimidade no Consello e o consentimento do Parlamento Europeo, que pode 
aceptar ou rexeitar a posición do Consello pero non modificala.  
 
Pola súa banda, a Decisión sobre os Recursos Propios necesita unanimidade no 
Consello,  un ditame do Parlamento Europeo e, ademais, debe ser ratificada por 
todos os Estados membros conforme aos seus procedementos constitucionais 
internos.  

3. VALORACIÓN DO CONSELLO GALEGO DE PESCA  
 
Sendo España o país con maior peso no ámbito pesqueiro —grazas á contribución 
decisiva de Galicia —, considérase esencial que mostre unha posición de forza , 
defendendo os intereses do sector e garantindo que a pesca e a súa cadea de valor 
continúe a ser unha prioridade estratéxica da Unión cun fondo independente e 
suficiente.  
 

3.1. VALORACIÓN DO ORZAMENTO  
 
A proposta do novo Marco Financeiro Plurianual (MFP) supón un ataque frontal a 
Galicia e a un dos seus sectores estratéxicos: a pesca  e a súa cadena  de valor. 
Mentres o orzamento global da UE medra, os fondos destinados ao sector pesqueiro 
e á súa cadea de valor sofren un recorte do 67%, unha diminución de enorme 
impacto para unha comunidade que depende fortemente desta actividade.  
 

Fempa dispón de 6.108 M€    2.000 M€ no novo MFP  
 

Fempa representa o  0,5%  do orzamento total    0,1%  no novo MFP  
 

Fempa Galicia dispón de 366 M€    120 M€ no novo MPF  
 
Este recorte é especialmente preocupante porque debilita o apoio financeiro a un 
sector que xa arrastra problemas serios: altos custos operativos, falta de 
substitución xeracional, presión normativa crecente e unha competencia 
internacional cada vez máis d esigual. Ademais, o feito de que outros sectores 
emerxentes poidan competir polos mesmos fondoos aumenta aínda máis a súa 
vulnerabilidade.  
 
Para Galicia, resulta fundamental reclamar fondos específicos e exclusivos 
para a pesca, cunha asignación xusta e suficiente e deseñada segundo as 
necesidades e singularidades propias dun sector que é pilar da economía azul 
e da sustentabilidade  das comunidades costeiras.  
 
Polo tanto e, en todo caso, cómpre garantir unha dotación moito maior que o 
mínimo de 2.000 M€  anunciado pola presidenta Von der Leyen, e en ningún caso 
inferior á asignada no MFP 2021 -2027 (6.108 M€ ). Só así se poderá asegurar a 
sustentabilidade  económica, social e ambiental dun sector esencial para 
Galicia e para a UE.  

3.2. VALORACIÓN DA POLÍTICA PESQUEIRA  
 
A proposta do novo Marco Financeiro Plurianual (MFP) evidencia un absoluto 
desleixo polas necesidades da cadea mar - industria e polo carácter fundacional 
da Política Pesqueira Común no eido da Unión Europea. A Comisión Europea 
renuncia a contar cunha política de financiamento específica para a pesca, o que 
terá graves implicacións para o conxunto do sector nun momento en que afronta 
importantes desafíos. Coa creación dun macrofondo europeo, o fondo da pesca 
perdería independencia, especificidade e visibilidade, quedando diluído nun 
instrumento máis amplo.  
 
A Política Pesqueira Común (PPC) deixaría así de dispoñer dun mecanismo 
financeiro propio, comprometendo a existencia dun orzamento estable e 
suficiente. Isto suporía a desaparición dunha estrutura que ten demostrado ser 
eficaz para modernizar a frota, pro mover a sustentabilidade  e apoiar o 
desenvolvemento costeiro. Ademais, incrementaría a incerteza orzamentaria e 
territorial, comprometería a equidade entre Estados membros e reduciría a 
eficacia das políticas públicas, que poderían degradarse nun mero apoio 
asistencial, afastándo se do obxectivo de fomentar o investimento e a 
innovación.  
 
Cómpre salientar que cando a Comisión incorpora referencias á pesca nos 
borradores normativos que acompañan ás súas comunicacións ó respecto desta 
nova proposta, estas céntranse unicamente no obxectivo da sustentabilidade  
ambiental da PPC, esquecendo que a PPC tamén persegue a sustentabilidade  
social e económica.  Reiteramos o noso rexeitamento a esta visión reducionista, 
que amosa con claridade os riscos dun único macro - fondo incapaz de reflectir 
as particularidades do sector pesqueiro e acuícola, nin tampouco da cadea mar -
industria no seu conxunto.  
 
Asemade, non hai que esquecer que o Tratado de Funcionamento da UE establece 
que a PPC constitúe unha das bases sobre as que se sustenta o proxecto 
comunitario; polo que non contar cun fondo propio sería baleirar de contido un 
dos elementos vertebrais da UE, que obriga á Comisión a xestionar, financiar e 
garantir a sustentabilidade  do sector en colaboración cos Estados membros.  É, 
por iso, que para Galicia é irrenunciable contar cun instrumento financeiro 
propio e específico co que desenvolver as políticas pesqueiras.  
Neste contexto, o novo réxime financeiro comunitario parece basearse só en dous 
criterios únicos:  

 
• a focalización das axudas na asistencia social aos pescadores.  

 
• e unha visión maximalista da protección da biodiversidade, expresada como 

“vínculo máis estreito” entre políticas pesqueira e oceánica.  

Comunicación da Comisión ao Parlamento Europeo, ao Consello Europeo, ao Consello, ao 
Comité Económico e Social Europeo e ao Comité das Rexións de 16 de xullo de 2025:  “A pesca 
seguirá sendo a esencia das nosas comunidades e economías costeiras. As colaboracións crearán un 
vínculo máis estreito entre a política pesqueira e para o océano, a política de cohesión e a política 
agrícola común da UE, co fin de prestar un apoi o máis completo ás nosas pescadoras e pescadores.”  

 
Na práctica, isto implica renunciar a impulsar a inversión produtiva no sector, 
limitando os fondos a paliar a súa supervivencia socioeconómica. Máis que un 
instrumento de apoio, é un certificado de defunción para unha actividade 
estratéxica para a seguridade alimentaria e a saúde pública europea desde os 
seus orixes.  
 
Cómpre lembrar que os artigos 38 e 39 do Tratado de Funcionamento da UE 
outorgan á pesca o mesmo rango que á agricultura, establecendo obxectivos claros: 
incrementar a produción, fomentar o progreso técnico, estabilizar mercados, 
garantir a seguridade dos abastecementos e asegurar prezos razoables para 
os consumidores.  Estes mandatos, de rango constitucional, son ignorados pola 
Comisión ao relegar a pesca a un papel asistencial.  
 

"Artículo 39  
1. Los objetivos  de la política agrícola (*) común serán : 
 a) incrementar la productividad  agrícola, fomentando el progreso  técnico, asegurando el 
desarrollo racional de la producción  agrícola, así como el empleo óptimo de los factores de 
producción , en particular, de la mano de obra;  
(...) 
c) estabilizar los mercados;  
(...) 
d) garantizar la seguridad de los abastecimientos ; 
(...) 
e) asegurar al consumidor suministros a precios razonables ."(*) "Agrícola" incluye la pesca, tal 
como establece el art. 38.1 del Tratado.  

 
Cómpre subliñar ademais que a ‘estabilización dos mercados’ e a garantía da 
‘seguridade dos abastecementos’ recoñecen a capacidade do sector para fornecer á 
poboación alimentos de orixe mariña de maneira ordenada e eficiente. O contrario 
supón abrir a port a a procedencias desreguladas e incertas. E dado que o consumo 
de peixe continuará, retirar o apoio institucional á produción e á transformación 
europea equivale a outorgalo de facto a capitais alleos, con produtos extraídos 
e procesados en países sometidos, en moitos casos, a normativas menos 
respectuosas co medio ca as vixentes na UE.  
 
Polo tanto, a exclusión da inversión produtiva provoca efectos encadeados: debilita 
a capacidade de garantir subministracións estables e reguladas e reduce a marxe 
de manobra do sector europeo nun contexto de crecente competencia 
internacional. Así, lonxe de reforzar a súa posición, a UE arríscase a depender máis 
de terceiros para cubrir a demanda interna.  

Ademais, pon en risco toda a cadea mar - industria —especialmente en rexións como 
Galicia — e frea o desenvolvemento da acuicultura, agravando desequilibrios sociais 
e territoriais.  
 
Por outra parte e xuridicamente, a Comisión actúa fóra das súas competencias, pois 
só unha reforma formal do Tratado podería alterar as prioridades constitucionais 
en materia pesqueira. Ao optar por un simple instrumento financeiro para 
redeseñar  a PPC, prescinde do consenso dos Estados membros e do control 
parlamentario, situándose nunha clara extralimitación institucional. Isto non só 
vulnera a letra e o espírito do Tratado fundacional, senón que abre un perigoso 
precedente : se se acepta que a Comisión poida reconfigurar pola súa conta unha 
política estruturante  como a pesqueira, tamén podería facelo noutras áreas 
nucleares da integración europea. A consecuencia é dobremente grave: por un lado, 
erosiona a seguridade xurídica e a estabilidade normativa da UE; por outro, minora 
a cohesión territorial e social, xa q ue traslada directamente ás rexións costeiras a 
carga dun retroceso que non responde a decisións democráticas nin a reformas 
lexítimas do dereito primario da Unión.  
 
En conclusión, a proposta non só debilita a PPC como marco de cohesión, 
reducindo a coordinación e dificultando a avaliación dos resultados comúns, 
senón que tamén deslexitima o proxecto europeo no ámbito mariño e 
pesqueiro. Ao substituír un sistema estruturado e orienta do ao futuro por un 
esquema asistencial, a Comisión contradí os principios de produtividade, 
soberanía alimentaria e solidariedade, e afástase dos valores fundacionais da 
UE, que deberían seguir guiando a construción euro dpea.  

 
 

3.3. VALORACIÓN DO SISTEMA DE XESTIÓN  
 
A articulación do novo Marco Financeiro Plurianual (MFP) a través dos Plans 
Nacionais de Reforma (PNR) preséntase como unha ferramenta flexible para 
adaptar os obxectivos europeos á realidade económica, social e territorial de cada 
Estado membro. Serían es tes quen decidirían a prioridade de gasto e os criterios de 
reparto. Mais esa aparente autonomía  agocha dúas incógnitas preocupantes: a 
pesca non pode absorber máis recortes, nin tampouco quedar sometida á 
discrecionalidade política de cada país.  
 
Dentro do macrofondo europeo, os Estados membros poderían asignar cantidades 
adicionais á pesca, pero esa decisión quedaría ao seu enteiro arbitrio. Galicia 
considera este sistema inaceptable polo seu carácter centralizador, pois 
reducirá ao mínimo a participación dos gobernos rexionais no proceso de 
decisión, deixándoos sen capacidade real de influír na orientación dos fondos e 
converténdoos en simple s executores de decisións tomadas noutra parte.  

Esta metodoloxía non só resta voz ás rexións senón que ameaza con incrementar a 
desigualdade territorial: haberá países que dean prioridade á pesca e outros que a 
releguen, co risco evidente de que o financiamento desta actividade estratéxica 
quede despraz ado no maremagnum dos PNR por outras prioridades.  
 
Como rexión altamente dependente da pesca, Galicia coñece mellor ca ninguén a 
realidade e as necesidades do seu sector. Por iso é indispensable que o novo 
instrumento financeiro garanta unha participación efectiva das rexións tanto no 
deseño como na execuc ión dos PNR, e que sexan destinatarias directas do reparto 
e asignación dos fondos. Só así se poderá preservar a coherencia e a finalidade 
dunha política pesqueira común.  
 
Se realmente se busca flexibilidade no uso dos fondos e capacidade de adaptación 
ás necesidades específicas de cada Estado membro, iso pódese facer mantendo 
unhas liñas xerais comúns, como xa establece o FEMPA, que supuxo unha clara 
mellora respecto ao FEM P. Pódese incluso simplificar máis o sistema, pero en todo 
caso deben existir marcos claros e compartidos, con fondos específicos para o 
sector pesqueiro no seu conxunto, admitindo a posibilidade de trasladar recursos 
entre partidas segundo as necesidades.  O que non se pode permitir é pasar dun 
sistema ríxido a outro tan difuso que acabe xerando graves diferenzas entre 
países e incerteza permanente para o sector.  
 
Polo tanto, o mecanismo, tal e como está proxectado, resulta obxectable  na súa 
totalidade. Un macrofondo que mestura sectores, valores, obxectivos e 
necesidades tan dispersos e heteroxéneos só pode conducir á postergación  dun 
sector estratéxico —declarado prioritario polo instrumento fundacional da 
Unión —, á incerteza para as empresas, á interrupción das súas expectativas de 
investimento e crecemento, e á condena á desaparición de rexións enteiras da 
UE cuxa estrutura soci oeconómica depende da cadea mar - industria.  

4 . POSICIÓN DO CONSELLO GALEGO DE PESCA  
 

4.1. NECESIDADE DUN FONDO INDEPENDENTE E SUFICIENTE  
 
O Consello Galego de Pesca manifesta a súa firme oposición ao xiro radical que 
supón o anteproxecto do novo MFP 2028 -2034, ao pretender diluír a Política 
Pesqueira Común (PPC) nun macrofondo que mestura sectores, obxectivos e 
necesidades heteroxéneas, cun financiamento claramente insuficiente, e que 
ademais deixa en mans da discrecionalidade dos Estados a asignación das 
prioridades.  
 
A pesca é unha actividade recoñecida como estratéxica polo propio Tratado 
fundacional da UE, non só polo seu peso socioeconómico e vertebrador nas rexións 
costeiras, senón tamén polos valores superiores que representa: saúde pública, 
seguridade e soberanía  alimentaria, accesibilidade ao produto mariño e 
sustentabilidade  dos océanos.  
 
Por iso, para Galicia é IMPRESCINDIBLE E IRRENUNCIABLE manter un fondo 
independente, aliñado coa PPC, co Pacto dos Océanos e cos retos de toda a 
cadea de valor , que garanta unha asignación específica, suficiente e homoxénea  
en toda Europa, evitando distorsións que creen desigualdades entre Estados 
membros.  
 
 

4.2. RECOMENDACIÓNS  
 
Á vista do exposto, o Consello Galego de Pesca traslada as seguintes 
recomendacións respecto da nova proposta do Marco Financeiro Plurianual 2028 -
34 e do seu impacto na cadea mar - industria galega:  
 
1. Mantemento dun fondo independente: Preservar un fondo específico da cadena 
mar industria aliñado cos obxectivos descritos na Política Pesquera Común, con 
visibilidade propia, que garanta a coherencia das políticas pesqueiras e 
transformadoras da UE.  
 
2. Asignación adecuada e previsible de recursos: Establecer unha dotación 
suficiente, estable e proporcional ao peso do sector en termos de emprego, 
cohesión territorial e seguridade alimentaria e nunca inferior os 6.108 M€ da 
dotación do MFP 2021 - 27. 
 
3. Defensa por parte do Goberno de España: O Consello Galego de Pesca solicita 
que o Goberno de España exerza unha defensa firme e inequívoca dos intereses 
do sector pesqueiro e a súa cadea de valor  no proceso de negociación do MFP 
2028 -34.  

Aprobado pola unanimidade do Consello da UE, este MFP 2028 -34 require que os 
Estados membros adopten unha posición clara. Sendo España o país con maior peso 
no ámbito pesqueiro —grazas á contribución decisiva de Galicia —, considérase 
esencial que mostre unha posición de forza, defendendo os intereses do sector 
e garantindo que a pesca e a súa cadea de valor continúe a ser unha prioridade 
estratéxica da Unión cun fondo independente e suficiente.   
 
Ademais, resulta fundamental que España coordine a súa posición con outros países 
con gran tradición pesqueira, como Francia, Portugal, Italia ou Irlanda, a fin de 
articular un fronte común que garanta un trato xusto para un sector esencial para 
a alimenta ción, o emprego costeiro e a autonomía estratéxica de Europa.  
 
4. Apoio á transición verde e dixital: Uns fondos que permitan financiar 
investimentos en eficiencia enerxética, descarbonización, economía circular e 
dixitalización da trazabilidade , contribuíndo ao cumprimento do Pacto Verde 
Europeo.  
 
5. Renovación, descarbonización e reestruturación da frota: Impulsar a 
renovación de buques, o que incluiría a substitución progresiva de motores, as 
melloras en eficiencia enerxética, a incorporación de combustibles alternativos, a 
mellora da habitabilidades dos buques e a formación das tripulacións en 
competencia s medioambientais e enerxéticas.  
 
Facilitar a reestruturación da frota mediante a regulación de axudas económicas, 
co obxecto de fomentar unha pesca sostible e  adecuar a capacidade pesqueira da 
frota á dispoñibilidade dos recursos mariños, dando igualdade de trato aos distintos 
segmentos que compoñen a frota pesqueira.  
 
6. Innovación, modernización e sustentabilidade : Apoiar a modernización 
tecnolóxica das plantas de procesado, apoios a investimentos en economía circular 
como a reutilización  de subprodutos, construción de buques máis eficientes, 
renovación e mellora das bateas, contribuír  na mellora das zonas marisqueiras 
eliminando as actuais limitacións á financiación da recuperación dos ecosistemas 
con especies alóctonas xa amplamente asentadas nos bancos marisqueiros 
europeos (ameixa xapónica ou ostra rizada, entre outras)  e tamén  a creación dun 
fondo europeo de resposta rápida ante crises e proxectos tecnolóxicos innovadores 
en cooperación con centros de investigación.  
 
7. Rexionalización da PPC: Reforzar a participación das autoridades rexionais e 
fomentar a cogobernanza, especialmente na xestión da frota artesanal e do 
marisqueo, co apoio e recoñecemento específicos ás confrarías de pescadores a 
nivel comunitario, reforzando o seu valor e identid ade como organizacións análogas 
ás OPP., por canto desenvolven en Galicia unha labor social incuestionable e 
esencial na xestión colectiva da actividade pesqueira e marisqueira, así como na 
sustentabilidade  dos recursos mariños.  

En definitiva, considérase necesario equiparar as confrarías de pescadores coas 
OPP, conferíndolles as mesmas posibilidades para acceder, en igualdade de 
condicións, ás axudas comunitarias.  
 
8. Condicións de mercado equitativas e transparentes: Uns fondos que busquen 
garantir un mercado interior eficiente e transparente, con condicións de 
competencia xustas para todos os produtos pesqueiros e acuícolas comercializados 
na UE, con independencia do seu orixe, en liña co artigo 2.5.g) da PPC.  
 
9. Apoio á sustentabilidade  da acuicultura: O novo marco financeiro debe centrar 
o seu apoio nas empresas da produción primaria e nos cultivos xa existentes, como 
garantía dun tecido produtivo plural e arraigado no territorio.  
 
Este enfoque contribuirá a reforzar a sustentabilidade  da acuicultura galega e 
europea, asegurando tanto a continuidade das explotacións como a súa adaptación 
aos retos ambientais, tecnolóxicos e de mercado.  
 
10. Relevo xeracional e emprego de calidade: Adopción de medidas que fagan 
atractiva a profesión, melloren a seguridade laboral e impulsen programas de 
formación e incorporación de mocidade e mulleres ao sector, incluíndo  as relativas 
á renovación da frota.  
 
11. Reprogramación e execución eficaz dos fondos: Garantir unha xestión 
optimizada, orientada ás necesidades reais do sector. Isto inclúe a mellora das 
infraestruturas portuarias en localidades clave, o apoio específico durante as 
paradas temporais aos profesionais que exercen a súa actividade coa modalid ade 
de marisqueo a pé, que particularmente en Galicia forman parte dunha 
singularidade excepcional a nivel mundial, e por último a creación de mecanismos 
de coordinación que aseguren a participación activa das rexións na definición e 
negociación dos fondos . 
 
12. Comercialización e internacionalización: Reforzar campañas de promoción e 
apoiar a internacionalización das empresas para consolidar a marca Galicia e a 
marca UE como referentes de calidade, sustentabilidade  e seguridade alimentaria.  
 
13. Beneficiarios dos fondos no que respecta á transformación: Cómpre 
actualizar a definición de peme, que permanece inalterada dende 2003 malia unha 
inflación acumulada do 60% neste período. Debe permitirse a inclusión das small 
mid-caps , de acordo coa Recomendación (UE) 2025/1099 da Comisión, do 21 de maio 
de 2025. Así mesmo, debería permitirse o acceso de empresas de maior tamaño 
cando os fondos non se executen na súa totalidade polas empresas beneficiarias, 
evitando que queden sen uso.  Deste modo recoñécese o papel destas compañías 
como tractoras da competitividade, do emprego e do sostemento do ecosistema 
empresarial da industria da transformación.  

14. Impulso á investigación liderada polo sector: O Consello Galego de Pesca 
propón que o novo marco financeiro inclúa a posibilidade de subvencionar 
directamente proxectos de investigación e innovación liderados polas propias 
empresas e organizacións do sector, garantindo sempre mecanismos de avaliación 
técnica e científica.  

 
Deste xeito, promoveríase unha investigación máis aplicada e orientada a 
resultados, asegurando que o coñecemento xerado teña unha utilidade práctica, 
inmediata e rendible para a cadea de valor pesqueira e acuícola.  

O presente documento foi aprobado pola unanimidade 
dos membros que compoñen o Consello Galego de 
Pesca, na sesión celebrada o 3 de outubro de 2025.  

 
 


